
Y fynedfa gul a’r fynedfa lydan
Darllen: Mathew 7: 13 – 14

"Ewch i mewn drwy'r fynedfa gul. Oherwydd mae'r fynedfa i’r ffordd sy'n arwain i ddinistr yn llydan. Mae’n ddigon hawdd dilyn y ffordd honno ac mae llawer o bobl yn mynd arni. Ond mae’r fynedfa sy’n arwain i fywyd yn gul, a’r llwybr yn galed. Does ond ychydig o bobl yn dod o hyd iddi. 
Ychydig yn ôl roedd yna waith mawr yn cael ei wneud ar y ffordd rhwng Pwllheli a Chaernarfon – roedden nhw’n adeiladu 5 milltir o ffordd newydd. 

Pan oeddwn i’n teithio’n ôl a blaen heibio’r gwaith ffordd yma, fedrwn i ddim peidio â meddwl am yr adnodau yn y Bregeth ar y Mynydd sy’n son am y fynedfa lydan a’r fynedfa gul.  Ac mae yna adnodau eraill yn y Beibl sy’n cyfeirio at ffyrdd:-
 (Diarhebion 14:12) Mae yna ffordd o fyw sy'n edrych yn iawn i bobl, ond arwain i farwolaeth mae hi yn y pen draw.
 (Eseia 53:6) Dyn ni i gyd wedi crwydro fel defaid —pob un yn mynd ei ffordd ei hun; ond dyma'r ARGLWYDD yn rhoi arno fe ein heuogrwydd ni i gyd.
(Eseia 55:7) Rhaid i'r rhai euog droi cefn ar eu ffyrdd drwg, a'r rhai sy'n creu helynt ar eu bwriadau; troi'n ôl at yr ARGLWYDD, iddo ddangos trugaredd; troi at ein Duw ni, achos mae e mor barod i faddau.
Rhaid i ni sylwi be mae’r Arglwydd Iesu’n ei ddysgu yn Mathew. Dwy ffordd sydd yna. Dyn ni i gyd ar un ffordd neu’r llall. Does dim tir canol.

Mae un ffordd yn llydan a heb ffiniau iddi – ffordd chwant a phechod. Mae llawer iawn o bobl ar y ffordd yma. Does dim rheolau ar y chwith na’r dde. Ffordd hawdd ydi hon, ac mae’n hawdd mynd yn gyflym ar ei hyd iddi gan ddilyn y lli. Ond ffordd i uffern, a hynny am byth, ydi hi.  Bydd rhai sydd ar y ffordd yma yn cyflawni pechodau digywilydd yn gwbl amlwg, eraill yn pechu’n gyfrinachol, ac eraill yn bobl rhyfeddol o grefyddol, ond yr un fydd eu diwedd, oni bai eu bod yn edifarhau a chredu yn Iesu Grist.

Y ffordd arall ydy ffordd y ffydd. Ffordd derbyn calon newydd a rhoi heibio pethau drwg ydy hon, gan nofio yn erbyn y lli. Criw bychan fydd ar y llwybr yma, fel yr 8 person yn arch Noa.  Drwy’r trafferthion i gyd, gyda help amserol Duw, mae’n bosib symud ymlaen gam wrth gam ar hyd y llwybr yma. Dylen ni feddwl am Gyfraith Duw yn y Beibl fel gwrych bob ochr i ni, i’n cadw ni’n saff ar y llwybr.    

Ein cyfrifoldeb ni ydy credu beth ddywedodd yr Arglwydd Iesu amdano ei hun,

 (Ioan 14:6)  "Fi ydy'r ffordd,” atebodd Iesu, “Fi ydy’r un gwir, a'r bywyd. Does neb yn gallu dod i berthynas gyda Duw y Tad ond trwof fi. 
Ydyn ni ar y llwybr cul neu ar y ffordd i uffern? 

Dylen ni geisio nerth Duw heddiw i gredu a cherdded llwybr ffydd yng Nghrist.

